
Tanqid maydonida xolis baho ila badiiyat namunalarini saralash dushvor. 

Munaqqid ijodkorning tafakkur olamini his etibgina qolmay, uning falsafiy-estetik 

qarashlarini uqib olishga intiladi. Bolalar adabiyoti namunalarini sinchiklab oʻrganib, 

unga xos taraqqiyot tamoyilini belgilash tanqidchi masʼuliyatini orttiradi. Qurdosh 

Qahramonovning “Adabiy tanqid va oʻzbek bolalar adabiyoti” monografiyasida 

nazm, nasrga mansub asarlar poetikasidagi muhim jihatlarga ahamiyat beriladi. 

Xususan, XX asr bolalar poeziyasidagi ikki xususiyat: folklor va mumtoz 

adabiyotdan ijodiy ilhomlanish, jahon va qardosh xalqlar  anʼanasining taʼsiri 

belgilanadi. Munaqqid:”...bolalar adabiyotining oʻziga xosligi ijodkor maqsadining 

badiiy aks ettirilishida, muallifning ijtimoiy, siyosiy, estetik qarashlari bilan bolalar 

nuqtayi nazari, dunyoqarashi, voqelikka boʻlgan munosabatlari -bir soʻz bilan 

aytganda bolalik olamining birikib, oʻzaro uygʻunlashib ketishidadir”-deya mulohaza 

bildiradi.(45-bet).  

Tanqidchi X.Egamov. R.Xoʻjayeva. B.Imomovlarning adabiy portretlari 

mazmun-mohiyati, yutuq-kamchiliklari xususida mulohaza bildiradi. Bolalar 

adabiyotining mavzular koʻlami, obrazlar tizimi muayyan asarlar misolida tahlilga 

tortiladi. Bolalar adabiyoti tanqidchiligining shakllanish davri borasidagi qarashlarda 

ijtimoiy voqelik, urush va undan keyingi holatlarning bola qismatiga taʼsiri qay 

tarzda kechgani kuzatiladi. Zafar Diyor, Sulton Joʻra, Quddus Muhammadiy 

asarlarida bola ruhiyatini tiniq tasvirlash, uning  hissiyotlarini jonli, tabiiy ifodalashga 

sazovor boʻlayotgani eslatiladi. Bolalar adabiyotida sagʻir bola, ota-ona mehridan 

mosuvo avlod fojiasini tasvirlash ikki yoʻnalish: qardosh oʻlkalardan kelgan va oʻz 

yurtida muruvvatga tashna obrazlar qismati muqoyasasida teranlashadi. Asarlarda 

hayotdagi qiyinchiliklar, sinoatlar yoshlarni irodali, bardoshli boʻlishga chorlashi, 

jamiyatdagi oʻrnini topishga turtki berishi ayonlashadi. Keyingi davrda 

mehnatsevarlik, birodarlik tushunchalarini targʻib qilish, bunyodkorlik ishiga 

safarbarlik ifodasi muhim ahamiyat kasb etadi. Xudoyberdi Toʻxtaboyev asarida kishi 

tiynatidgi zakiylik, quvlik, faollik, tirishqoqlik fazilatiga eʼtibor beriladi. Baxt va 

baxtsizlik tushunchasi oila, maktabdagi muhit, maslakka erishishda sirli, qiziqarli 

voqealarni tiniq tasvirlash asnosida singdirilgani oydinlashadi. 

Badiiy yaratiqning xalq hayotidagi maʼrifiy, axloqiy ahamiyati, oʻrni, salmogʻi 

katta. Xalqning ongu tafakkurini oʻzgartirish, ularni maʼnaviy boylik bilan 

tanishtirishda olimning masʼuliyati, vazifasi ortib boradi. U umumadabiyotdagi 

nafosatni his etib, isteʼdodni qadrlab, soʻz zalvorini teran anglab, shu zavq, taassurotni 

kitobxonga yuqtira olsa, natijaga erishiladi. Shundagina adabiyotshunoslik ilmiy-

estetik hodisa sifatida istiqlol davrida yaratilayotgan adabiyotning taraqqiyotiga 

yanada samaraliroq taʼsir koʻrsatadi. 

Munaqqidning: “Adabiy tanqidning muhim oʻziga xos tomonlaridan biri, faqat 

konkret asarlarnigina tahlil qilib, uning yutuq va kamchiliklarini koʻrsatib qoʻya 

qolmasdan, balki shu asar bahonasida hayot haqida, hayotning yetakchi hoyalari 

haqida fikrlarini, ularga oʻz munosabatini bildirishda ham namoyon boʻladi”-degan 

mulohazasi ahamiyatga molik.(90-b) 

Tanqidchi tanlagan tahlil usullari va uslublarining rang-barangligi muhim 

ahamiyatga molik. Zero, tanqidga oid asarning taʼsirchanlik darajasi va oʻqishliligi 

aslida xuddi shu usul va uslub jozibasiga bogʻliq. Adabiy tanqid tajribasida badiiy 

tahlilning sotsiologik tadqiqot, asar matnini detallashtirib qiyosiy oʻrganish shakllari 

uchraydi. Badiiy asar tahliliga yangicha munosabatda boʻlish, ijodkor qarashidagi 

nozik oʻrinlarni, soʻz ostidagi maʼno qatlamlarini oʻzlashtirib borish asl mohiyatni 

tushunish imkonini beradi. Ijodkor anglatmoqchi boʻlgan hodisani munaqqid kashf 

etib, tushunib borsa, maqsadga erishiladi. Badiiy asarni baholashda munaqqid tajribali 

nigohi va dadil mulohazasi shoir yoki yozuvchining qarashlari ohorliligi, mantiqiy 

asoslanganligi, hayotni badiiy tadqiq etishda komponentlarni qanday bogʻlaganligini 

sharhlab boradi. 

Tanqidchi obrazli fikrlashi kerak, lekin obrazli fikrlash ilmiy fikrlashga 

boʻysunishi va bu tabiiy kechishi shart. Bunda tanqiddagi obrazlilikni adabiyotdagi 

obrazlilik tushunchasiga tenglashtirmaslik, badiiy tafakkurni ilmiy tafakkurdan 

yuqori qoʻymaslik lozim. Adabiy-tanqidiy maqolada ilmiylik, aniqlik, teranlikka rioya 

etilishi kitobxon malakasini, uquvini oshirib boradi.  

Qurdosh Qahramonov asarlarida jarayon davomiyligi, anʼana barhayotligi turli 

davr sanʼatkorlarining falsafiy, estetik qarashini uygʻunlashtirishda koʻzga tashlanadi. 

Olim har bir masala negiziga urgʻu berib, genezisini puxta oʻrganadi. Tanqid ilmi, 

shakllanishi, yangilanish tamoyillari doim mutaxassislar tomonidan ziyraklik bilan 

kuzatilgan. Adabiy oqim, ularga mansub asarni baholash meʼyori, ijodkorga 

munosabat nozik masala. Tanqidchi oʻzbek va dunyo tanqididagi asosiy yoʻnalishlar 

mohiyatini anglab, ularga munosabat bildirishga, jarayondagi yangilikni baholashga 

muvaffaq boʻladi. 

Tanqidchi badiiy adabiyot zamiridagi milliy anʼanalarning shaxs maʼnaviyatiga 

taʼsirini asoslab, olam va odam uygʻunligidagi asrorni anglatishga eʼtiborni qaratadi. 

U ijodkorning milliy gʻurur, eʼtiqod tushunchalarini sharq islom tafakkuri 

uygʻunligida badiiy idrok etayotganini tahlillar asnosida sharhlab boradi. 

Qurdosh Qahramonov ijodkor siyratidagi nafosat, abadiyat tuygʻularini 

kitobxonga yetkazishga muvaffaq boʻladi. Mustaqil dunyoqarash, boy tafakkur, 

yuksak intellekt sohibi ijodkor shaxsiyatini keng aspektda oʻrganishga ahamiyat 

qaratadi. Uning erkin ijod qilishi, xolis baho berishi, soʻz sohirlari isteʼdodini 

qadrlashi adabiyotshunoslik ilmini yanada rivojlantirib boradi. 

